
ОҚУШЫНЫ ІЗДЕНУШІЛІК, ЗЕРТТЕУШІЛІККЕ БАУЛУ 
БАСТАУЫШ СЫНЫПТАН БАСТАЛУЫ ТИІС

Қазақстан Республикасының Президенті Қасым-Жомарт Тоқаев 2024 жылғы 12 сәуір күні өткен  Ғылым және технологиялар жөніндегі ұлттық кеңестің отырысында сөйлеген сөзінде «Бізге өскелең ұрпақтың жаңа цифрлық технологияны еркін меңгергені керек. Сол үшін орта мектептер мен жоғары оқу орындарындағы білім бағдарламаларын қайта қарау қажет. Әсіресе, жасанды интеллектінің мүмкіндіктерін үйренуге баса мән берілуге тиіс... Ғылымды дамыту – еліміз үшін стратегиялық маңызы бар басымдық. Әсіресе дарынды, қабілетті жастардың ғылыммен айналысуына жағдай жасау өте маңызды. Жасампаздық, жаңашылдық, білімпаздық және ғылымға құштарлық – нағыз озық елге керек басты қасиеттер... Біз тұтас қоғам болып ғылымды жан-жақты насихаттауға күш салуымыз керек. Ғылымға қызығушылықты мектептен бастап оятқан жөн. Тұтас қоғам болып ғылым-білімді дәріптеуіміз керек» деп атап өткен болатын. Мемлекет басшысының осы тапсырмаларын жүзеге асыру үшін балалардың ғылыми жоба жұмыстарымен бастауыш сыныптан бастап айналысуы маңызды міндет болып саналады. Оқушының биік танымдық қабілеті, тұрмыс-тіршіліктің сырын ұғуға талпынысы баланың ерте жасынан туындайды екен. Сондықтан оқушыны ізденушілік, зерттеушілікке баулу бастауыш сыныптан басталуы тиіс. Өйткені, бастауыш сыныптан бастап ізденушілікке баулыса, бала кішкентай кезінен өздігінен ой түйіп, дәлелді шешімдер қабылдай білуге үйренеді. Оқушының танымдық өзгертушілік әрекеті зерттеушілік деп аталатын әдістің көмегімен жүзеге асырылады. Шығармашылық қабілетті дамытудың құралдары мен түрлі жолдарының арасында оқушының өзіндік зерттеу тәжірибесі өте тиімді болып табылады. Зерттеушілік білігі мен дағдылары бүгінгі күні ғылыммен айналысатын адамдарға ғана тән емес, түрлі саладағы әрбір адамның әрекетіне қажет. Зерттеуші-оқушы өзінің табиғатынан зерттеуге бейім келеді. Зерттеушілік әдісін қолдану қажеттігі оқушының білім алу процесінде қоршаған ортасына қызығушылықпен, сүйіспеншілікпен қарауымен түсіндіріледі. Оқушының өз бетінше зерттеу жүргізуі оның жеке талабын қанағаттандыруға, көкейінде жүрген сұрақтарға жауап табуына үлкен ықпал етеді. Оқушы өз бетінше зерттеу жүргізу арқылы қоршаған ортасын тани алады, жаңа білімді дайын күйінде емес, өзі үшін жаңа білім ашады.
Ғылыми зерттеудің табыстылығының маңызды шарты-тақырыпты дұрыс таңдау. Тақырып оқушыларға қызықты, оларды тартатындай болуы керек. Оқушылардың қызығушылығын ескере отырып, жетекші өзі жақсы білетін тақырып аясын таңдауы керек. Тақырып шынайы болу керек, онда жаңа дүниелер, күтпеген жаңалық, ерекшелік элементтері болуы тиіс.  
Мектепте зерттеу жұмыстарын 2 сыныптан бастаған дұрыс деп ойлаймын.  Педагогикалық үрдісте балалардың дарынын ашуда оқушы мен мұғалімнің ынтымақтастығы қажет. Мектепте оқушыны ізденушілікке баули отырып ғылым мен техниканың жетістігіне сәйкес армандарына жетуге, өз жолдарын дәл табуға, ғылымға жетелеу арқылы өздерінің қабілеттерін ашуларына көмектесуіміз керек. 
Қазақтың ұлы ақыны әрі ағартушысы Абай Құнанбайұлының «Ғылым таппай мақтанба» деген өсиеті қазіргі уақытта қай кездегіден де өзекті болып тұр. Әлемнің болашағын тек ғылым ғана айқындайтын заман туды. Ғылым бәсекеге қабілеттіліктің басты көрсеткішіне айналған қазіргі қоғамда жас ұрпаққа ғылым негіздерін жаппай үйрету қажеттілігі туындап отыр. Барлық әріптестерімді баланы бастауыштан ғылымға баулуға шақырамын.
 
      
